
Datorren maiatzaren 5ean irekiko da 2008ko “Artista Gazteen Topaketak programan parte hartzeko epea

14tik 30 urtera bitarteko gazteei zuzenduta dago, eta bertan modalitate hauetan lehiatu ahal izanen dira: musika, literatura generoak, arte plastikoak, ikus-entzunezko sorkuntza-lanak eta arte eszenikoak

Asteartea, 2008ko apirilaren 29a.  Nafarroako Gobernuak, Nafarroako Gazteriaren Institutuaren bitartez, “Artista Gazteen Topaketak” programaren aurtengo edizioa antolatu du, 2008koa. 

Lehiaketa gaur goizean aurkeztu du prentsaurrekoan Nafarroako Gazteriaren Institutuko zuzendari kudeatzaile Ana Fríasek, alboan aurreko urteetako hiru irabazle zituela: Mateo Laiz, 2007ko Musika lehiaketako hirugarren saria irabazitako “Sueños Rotos” taldekoa; Margarita Leoz, 2007an Literatur Generoen lehiaketako lehen saria eskuratu zuena; eta Iñaki Fortún, Arte Eszenikoetako 2003ko lehen sariduna eta 2007ko epaimahaiko kidea izandakoa. 

Programa 14tik 30 urtera bitarteko gazteei zuzenduta dago, eta modalitate hauek ditu: Arte Plastikoak, Arte Eszenikoak, Ikus-entzunezkoen Sorkuntza-lanak, Musikak eta Literatura Generoak; zenbait fasetan gauzatzen da, modalitateen arabera. Modalitate horiez gain, programaren osagarria da gazteen musika banden Topaketa bat, aurten ekainaren 14an eginen dena, Lizarran, bertako hiriko udalaren laguntzarekin.
Programa urte bukaeran amaituko da Amaierako Galan, artista irabazleendako sari-ematearekin eta sona handiko artista baten kontzertuarekin. 

Nafarroako Gobernuak 205.693 euroko aurrekontua ezarri du aurten programa honetarako.

 “Topaketak” programaren aurtengo edizioan parte hartzeko interesa dutenek izena eman beharko dute eta lanak aurkeztu datorren astelehenetik –maiatzaren 5a- ekainaren 13ko 21.00ak arte, Altsasun, Lizarran, Lekarozen, Iruñean, Tafallan eta Tuteran horretarako prestatu diren tokietan. 
Programan parte hartzeko modua arautzen duten oinarrietan informazio gehiago dago, bai euskaraz bai gaztelaniaz, Nafarroako Gobernuaren web orrian ( www.navarra.es) eta lehiaketaren orrian: www.encuentrosnavarra.com. 

Lehiaketa 

Oro har, lehendabiziko fasean, modalitate bakoitzaren epaimahaia eratu ondoren, finalera iraganen diren lanak aukeratuko dira. Ondoren, finalerdiak eginen dira musikaren kasuan, eta gainerako modalitateetan finaletan erabakiko da zein diren lan irabazleak. Finalerdiak eta finalak jendaurreko emanaldiak izanen dira.
Hauek dira sariak, modalitateen arabera: 

Musika:  
-Lehen saria: 2.136 euro gehi garaikurra. Gainera, 6.200 euro gehiago izanen ditu, artista edo talde irabazleak taldearen sormen lanarekin zerikusia duen ekintza batean inbertitzeko: lokalen alokairua, ikastaroak, tailerrak, grabazioak edo materiala erostea. 

-Bigarren saria, 1.500 euro eta garaikurra, gehi beste 2.100 euro artistak edo taldeak inbertitzeko aurreko kasuan esandako moduan.

-Hirugarren saria: 750 euro.

Literatur generoak 
-Lehen saria, 2.030 euro eta garaikurra. 2.100 € gehiago emanen zaizkio irabazleari, egokitzat jotzen duen ekintzaren batean inbertitzeko, betiere literatur lanarekin zerikusia badu, hala nola ikastaroak, tailerrak edo liburua argitaratzea. 

-Bigarren saria: 1.396 euro eta garaikurra.
-Hirugarren saria: 750 euro.

Arte plastikoak 
-Lehen saria: 4.060 euro eta garaikurra, gehi beste 3.100 €, irabazleak egokitzat jotzen duen ekintzaren batean inbertitzeko, betiere sorkuntza plastikoarekin zerikusia badu, hala nola, ikastaroak, tailerrak, materiala erostea, banakako erakusketa edo katalogoa argitaratzea. 

-Bigarren saria: 1.070 euro eta garaikurra.

Ikus-entzunezko sorkuntza 
-Lehen saria: 2.032 euro eta garaikurra. Gainera, beste 1.250 € izanen du irabazleak, egokitzat jotzen duen ekintzan inbertitzeko, betiere saritutako jarduera artistikoarekin lotuta: ikastaroak, tailerrak, materiala erostea, banakako erakusketa edo proiekzioak. 

-Bigarren saria: 1.396 euro eta garaikurra.

-Hirugarren saria: 750 euro.

Arte eszenikoak 
-Lehen saria: 3.050 euro eta garaikurra. Diru-kopuru horren lehentasunezko helburua izanen da obra irabazlea ikusgai jartzea intereseko kultur-guneetan, Nafarroan, agertokira eramateko baldintzak betetzen dituztenetan, eta ekoizpen lanen gastuak ordainduko ditu obra eszenara eramaten den aldi guztietan.

Arte eszenikoen modalitatean, lehiaketan parte hartuko duten talde edo artista guztiek aukera izanen dute prestakuntza beka bat eskuratzeko Gayarre Antzokiko Udal Fundazioak aurtengo udazkenean antolatuko dituen ikastaroetan parte hartzeko; ikastaroen edukiak izanen dira antzerki ekoizpena, argiztapena, eszenografia eta jantziak, idazkuntza dramatikoa edo ikusleen eskola. Beka jasotzen dutenek 10 euro baizik ez dute ordaindu beharko izena ematen duten   ikastaroan onartuz gero. Emanen diren beken kopuruak 1.500 euro eginen du.

